
        
            
                
            
        

    
	Ч. ОЙДОВ

	 АРГАТ БЯЦХАН БААТАР

	“ГЭГЭЭРЛИЙН ЯАМНЫ ХЭВЛЭЛ” Улаанбаатар хотноо 1961 онд эрхлэн хэвлүүлсэн номыг Цогт охин тэнгэр сангийн захиалгаар Цагаан бамбарууш хэвлэлийн газарт 2020 онд газарт цахим хэлбэрт хөрвүүлэв.

	ЦАХИМ НОМЫН САН: www.e-nom.mn

	 


Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ТОГЛОГЧИД

	 

	1. Баатар — Ядуу хүү

	2. Саран — үеийн нь охин

	3. Эмгэн — Баатарын эмэг эх

	4. Бошго — Ноёны хэргэмтэн

	5. Чоно

	6. Туулай

	7. Бусад хурга, ишиг, зээр, янзага зэрэг бүжигт оролцох амьтад байна.

	 

	
НЭГДҮГЭЭР ҮЗЭГДЭЛ

	 

	Өндөр сүрлэг уулын

	Өвөр энгэр газар

	Өчүүхэн хар овоохой

	Өнчин юм шиг харагдаж.

	Өнчин тэр овоохойд

	Өнгө нийлсэн адил

	Өгөр ганц улиас

	Өөдөө сарлайн ургасан нь

	Гуйж түүж амьдардаг

	Гуйлгачны гар шиг ажээ.

	Улиас овоохой хоёулаа

	Уйтгартай зэвүүн харагдавч

	Дээр нь хөх тэнгэр цэлийж

	Дэргэдүүр нь түргэн горхи урссан нь

	Ногоон зүлгэн дундуурх

	Цагаан замын дагуу

	Олон хурга ишиг

	Ойлон цойлон харайх шиг

	Хөг эгшиг санагдуулавч

	Хөгжмийн уянгат аялгуунд

	Хөгжил баяр даанч алга.

	Охин Саран түрүүлэн

	Олон хүүхэд ирлээ.

	Урам нь хугарсан хөөрхөс

	Уруу царайлан явцгаана.

	 

	Хүүхдүүд

	Хайртай буурал эмээ

	Хаа байна аа, та минь?

	Цаана чинь сүйд ээ сүйд

	Цаана чинь сүйд ээ сүйд.

	 

	Хөгшин буурал эмээ

	Гэртээ байна уу, та?

	Цаана чинь сүйд ээ сүйд

	Цаана чинь сүйд ээ сүйд.

	 

	Нас болсон эмгэн

	Маш дорой байдалтай ажээ.

	Бяцхан бор гэрээсээ

	Байж ядан гарч ирэв.

	 

	Хүүхдүүд

	Дархан хааны элч

	Тахар Бошго нь ирээд

	Айл бүрийг нэгжээд

	Албан татвар хураалаа.

	 

	Байх байхгүйг мэддэггүй

	Балмад амьтан юм байна.

	Балбаж жанчиж айлгасаар

	Байдаг бүгдийг хурааж байна

	 

	Хайртай ээж минь бушуухан

	Хамаг юмаа нуугаарай.

	Хэрцгий тэр бошго

	Гэнэтхэн одоо ирнэ шүү!

	 

	Эмгэн

	Бас л иржээ тэд

	Байдаг бүгдийг цөлмөвөл

	Бах нь сая ханана даа.

	Элээ элээ халаг

	Амьдрах хөрөнгөө бараад

	Арга тасарч байхад

	Ахиад бас ирлээ шүү.

	Элээ, элээ халаг.

	Өнчин хөөрхий хүүд минь

	Ядуу гэр нэг байна.

	Ядрах зовлон түм байна.

	Эвий, эвий хөөрхий

	Энхрий бяцхан ач минь

	Эмгэн буурал ээжийнхээ төлөө

	Элдэв байдгаараа л ажиллах юм.

	Эвий, эвий хөөрхий.

	 

	Хурга ишгээ хариулж явсан

	Хөөрхий хүү Баатар

	Хадан уул дээр гарч ирэв.

	Хариулж яваа мал нь гэвэл

	Хурга хоёр, ишиг хоёр

	Дөнгөн данган дөрөвхөн ажээ.

	Хоёр хурга нь цовхчин бүжнэ.

	Хоёр ишиг нь мөргөлдөн тоглоно.

	 

	Баатар

	Хундан цагаан хурга

	Хув бор ишиг

	Нийлээд манай төл

	Наймхан тоотой юм.

	 

	Хөх ишиг нь хөгжилтэй

	Халтар ишиг нь самбаатай

	Хоёулаа нийлээд тоглох нь

	Хөөрхөн гэдэг нь яана аа.

	 

	Сэлмэн эвэртэй халтар

	Цоройгоод гарлаа, урагшаа.

	Мухар толгойт хөх

	Угтаад авлаа, зоригтой.

	 

	Ач тач мөргөлдөөд

	Аль аль нь ч дийлсэнгүй

	Ай даа хоёр аварга минь

	Хайнцаж шүү дээ, та нар.

	 

	Хурга ишигний хөгжилтэй тоглоом

	Хүүхэд багачууд цөмийг хамрав.

	Баатар хүүгийн зоригийг илэрхийлсэн

	Бахтай сайхан аялгуунд

	Бүгд олноороо бүжиж байтал

	Уянгат сайхан хөгжмийн аялгуу

	Утас нь тасарсан мэт зогсоод

	Харин түүний оронд нь

	Харгис бурангуйг дүрсэлсэн

	Хавгүй муухай өнгөөр солигдов.

	 

	Бүдүүн тарган биетэй

	Бошго гарч ирлээ.

	Хаашаа ч харсан тэр

	Хандсан зүг бүр тийшээ

	Хашхирах ганц үг нь

	Татвар татвар гэж

	Давтан давтан зандчих нь

	Арай энэ бошго чинь

	Араатан биш байгаа.

	Айж сандарсан тэд цөм

	Арга тасран сөгдөв.

	 

	Эмгэн

	Албан татварын хүндийг

	Аргалж чадахаа байлаа.

	 

	Хүүхдүүд

	Өршөө өршөө ноёнтон минь

	Үгээгүй биднийг хайрлаач дээ.

	 

	Эмгэн

	Ядуу ард бидний

	Яс чөмөгт хүрлээ шүү.

	 

	Хүүхдүүд

	Өршөө, өршөө ноёнтон минь

	Үгээгүй биднийг хайрлаач дээ.

	 

	Бүгдээрээ

	Бүгд олноороо мөргөж

	Бөхийж байхыг толилооч

	Өршөө, өршөө ноёнтон минь

	Үгээгүй биднийг хайрлаач.

	 

	Бүдүүн Бошго үл сонсон

	Бүгдийн дунд алхаж орохдоо

	Хавь ойр байсан бүхнийг

	Хамаа намаагүй зодож нүдэн

	Татвар гэдэг ганц үгээ

	Давтаж үглэн хашхирч явсаар

	Баатар хүүгийн гэрт нь ороод

	Байдаг юмыг нь цөлмөж ирээд

	Тэрэг дүүрэн тэгнэж ачаад

	Тэр чигээрээ явж одлоо.

	 

	Эмгэн

	Зургаадай таяг тулж

	Зуу хүртэл наслахдаа

	Жаргал гэдгийг үзсэнгүй

	Заяа гэдэг энэ үү.

	 

	Хаан төрийн албанд

	Хамаг байдгийгаа барлаа.

	Эзэн төрийн албанд

	Энэ бие минь эллээ.

	 

	Хөгшин буурлыг хүндэтгэдэггүй

	Хөрөв нялхыг хайрладаггүй

	Яасан харгис ноёд вэ?

	Ямар бузар ёс вэ?

	 

	Саран

	Горхины энэ ус

	Голд яваад нийлнэ.

	Голын урсгал цаашаа

	Мөрөнд очоод нийлнэ.

	 

	Хүүхдүүд

	Голын урсгал цаашаа

	Мөрөнд очоод нийлнэ.

	Голын урсгал цаашаа

	Мөрөнд очоод нийлнэ.

	 

	Саран

	Мөрөн улам явсаар

	Ариун тэнгист айлчилна.

	Амьдрал гэдэг дуусашгүй

	Ариун тэнгис адил юм.

	 

	Хүүхдүүд

	Амьдрал гэдэг дуусашгүй

	Ариун тэнгис адил юм.

	Амьдрал гэдэг дуусашгүй

	Ариун тэнгис адил юм.

	 

	Саран

	Өнөө хэдий ийм байвч

	Маргааш заавал өөрчлөгдөнө

	Тайтгарч үз, эмээ минь

	Тайтгарч үз, эмээ минь

	 

	Хүүхдүүд

	Тайтгарч үз, эмээ минь

	Тайвширч үз, эмээ минь

	Тайтгарч үз, эмээ минь

	Тайвширч үз, эмээ минь.

	 

	Эмгэнийг бүгдээрээ тайтгаруулсан

	Энэ дууны эцэст

	Баатар хүү гоцолж гараад

	Баяртай царайгаар тэдэнд хандав

	 

	Баатар

	Эмгэн буурал ээж ээ!

	Эрхэм олон нөхөд өө!

	Ийм нэг арга байна

	Ингэвэл чухам яасан юм бэ?

	Нааш ир нааш ир, цөмөөрөө

	Намайг хэлэхийг сонсоорой

	 

	Баатар эхийнхээ дэргэд очиход

	Багачууд цөмөөрөө тэнд цугларав

	Тэгээд Баатарын шивнэх үгэнд

	Тэсгэлгүй бүгдээрээ баярлажээ

	 

	Хүүхдүүд

	Ха, ха, ха зүйтэй

	Харин ч нэг мөн дөө

	Одоо бушуухан хөдөлье.

	Олон бүгдээрээ явцгаая

	 

	Тэгье, тэгье хүүхдүүдээ

	Тэгэх нь нээрээ зөв шүү.

	Одоо бушуухан хөдөлье

	Олон бүгдээрээ явцгаая.

	 

	(Хөшиг)

	
ХОЁРДУГААР ҮЗЭГДЭЛ

	 

	Саруул тал нутагт

	Сайхан өглөө боллоо.

	Өөгүй тэнгэрийн хормойноос

	Өөдлөн мандсан нар

	Гэгээн дүрээр мишээж

	Гэрэлт туяагаа сацна.

	Дөрөө шүргэм ногоо

	Дөлгөөн салхинд найгана

	Өтгөн ногоон дундуур

	Өргөн зам оджээ.

	Тал нутгийн дуучин

	Далан хэлт бялзуухай

	Тэнэгэр өглөөг магтаж

	Түмэн хэлээр донгодно.

	Замын хажууханд хоноглосон

	Зээрийн сүрэг сэрэв.

	Атар талын дунд

	Амгалан нойрсжээ, тэд

	Айван тайван байдалтай

	Ахин дахин суниасаар

	Биеийн тамирын дасгалаа

	Бүгдээрээ хийж бүжив.

	Айх аюул байхгүй бол

	Атар талдаа жаргалтай,

	Хөнөөх дайсан байхгүй бол

	Хөдөө нутагтаа цэнгэлтэй

	Зээр гөрөөсний энэ бүжиг

	Жигтэйхэн сайхан байлаа.

	Хөг аялгуу өөрчлөгдөж

	Хөнөөх аюулыг зөгнөв.

	Хөгжмийн энэ аялгуутай

	Хөг нь нийлсэн юм шиг

	Хөдөө талд салхи дэгдэв

	Хөх тэнгэрт үүл хурав.

	Сэжиг авсан зээрүүд

	Сэрд гээд цочлоо.

	Үнсэн хөх өнгөтэй

	Өлөн чоно довтолжээ.

	Баатар хүүгийн дагуулсан

	Багачууд бүгдээрээ ирэв.

	Зээрийн сүрэг салхи адил алга боллоо

	Зэрлэг хөх чоно газар үмхэн хоцорлоо

	Эрэг мөргөж унасандаа

	Ичсэн адил болоод тэр чоно

	Идэхээр бэлдлээ, хүүхдүүдийг.

	 

	Саран

	Харав уу та нар, энэ чоныг

	Харин одоо хүнд довтлох нь

	 

	Чоно

	Хүн гэж үү, та нар

	Хүн биш хүүхэд мэдэв үү?

	 

	Саран

	Хүүхэд бид чинь

	Хүн биш үү?

	 

	Чоно

	Хэн ч байлаа гэсэн тэр

	Хэрэг нь надад нэг юм.

	Талын түмэн ижлээ ирүүлнэ

	Уулын мянган нөхдөө дуудна.

	 

	Айхавтар муусайн та нараар

	Араа шүдээ бид мялаана.

	Арр арр арр (гэж архирав)

	Ау оу оу (гэж улив)

	 

	Улин хуцахыг дуулсан

	Олон чоно ирлээ.

	Багачууд хүүхдүүдийг тойрон

	Бүслээд авлаа, чононууд.

	Хэнээс нь чухам эхлэхийгээ

	Хэн нэгнээсээ асуух шиг

	Хэл амаа билүүдэцгээнэ.

	Хөөрхий олон хүүхдүүд

	Хөдлөх аргагүй бөөгнөрөв.

	Яг ингэж байх үеэр

	Яаралтай нэгэн туулай ирлээ.

	Амандаа тэр туулай

	Алд цагаан цаас зуужээ.

	 

	Туулай

	Хурмаст тэнгэрийн зарлиг

	Хурдан туулайгаар дамжуулсан бичиг

	Өндөр тэнгэр эзний дээлд

	Өлөн чонын арьс дутаад

	Хаана олуулаа цуглаад байгааг

	Харж үзээд ир гэсэн

	Худал гэж битгий бодоорой.

	Хурмастын зарлиг энэ байна.

	Эзэн тэнгэр хурмаст минь ээ

	Энд олуулаа цуглаад байна гэж

	 

	Аманд зуусан бичгээ

	Авч урдаа тавиад

	Өнөө хөөрхөн туулай

	Өөдөө харж өчив.

	Тэнгэр нээрээ уурласан адил

	Тас няс цахилгаан харвалаа.

	Хээрийн олон чононууд

	Хэдэн тийшээ зугтлаа.

	 

	Хүүхдүүд

	Дэлхий дээгүүр дэгдэн явдаг

	Дэлдэн чихтэй туулай чи

	Аминд орж аварлаа, үнэхээр

	Ачийг чинь бид мартахгүй.

	Үүрд мөнх санаж явна.

	Үлгэр туульдаа магтаж явна.

	Үлгэр домгийн дотор

	Ухаалаг сэргэлэн гэгдэж

	Ядуу доордод тусалдгийг чинь

	Яасан ч бид мартахгүй,

	Үүрд мөнх санаж явна.

	Үлгэр туульдаа магтаж явна.

	 

	Туулай

	Хүн чамд тус болсон бол

	Санаж яваарай түүнийг үүрд.

	Хүнд чи тус хийсэн бол

	Мартаж яваарай, түүнийгээ хэзээд.

	 

	Олны төлөө яваа хойно

	Ургиш чинь заавал бүтнэ.

	Урдах замдаа одоо ор

	Уулзах цагтаа бид баярлана.

	 

	Дэлдэн чихтэй туулай

	Дэгдээд цаашаа явчихлаа.

	Ачит тэр туулайнаасаа

	Арай ядан салцгаавч

	Урам сэргэсэн хүүхдүүд

	Урдах замдаа орцгоов.

	 

	Хүүхдүүд

	Араатан хөх чононууд

	Ангайж ирсэн амандаа

	Атга шороо үмхэв.

	Өшөөт ноёны Бошго

	Өлөн чонын санаа

	Өөрцгүй, нэг юм

	Харж байгаарай та нар

	Харгис ноёны зарцад

	Хариу барих, бэлгийг.

	 

	Баатар

	Энд нэг нь болно.

	Ингээд цаашаа явъя.

	Эрэхтийн даваанд хүрье.

	 

	Анчны тавьсан хавх

	Араатан чоныг отсоор

	Алдалгүй барьдаг шүү дээ.

	 

	Багачууд бидний урхинд

	Балмад ноёны Бошго

	Баригдаж яаж орох бол гээд

	 

	Цагаан зам дээр нэг юм орхиод

	Цаашаа бүгдээрээ явлаа.

	Удалгүй төдхөн

	Уур омогтой Бошго

	Хэдэн тэргээ хөтлөн

	Хэв нэг гарч ирэв.

	 

	Бошго

	Харц муусайн ардуудын

	Харамч гэдэг нь яана.

	Хаан төрийн албанд

	Хашин гэдэг нь яана аа.

	Болдог нэгийг нь залилна.

	Болдоггүй нэгийг нь зодно.

	Төрийн албыг хаахад

	Төвөгшөөж ер яана аа.

	Төвшин төлөв байвал

	Тэдэнд харин сайн даа.

	Болдог нэгийг нь залилна.

	Болдоггүй нэгийг нь зодно.

	Тэнэн тэнэсээр яваад

	Тэрэг тэргээр олзтой

	Тэгээд би харихдаа

	Тэн хагасыг нь авна даа.

	Болдог нэгийг нь залилсан.

	Болдоггүй нэгийг нь зодсон.

	 

	Тэгж явсаар нэг юм олов.

	Тэр нь өрөөсөн гутал ажээ.

	Ижлийг нь эрж хайн

	Ийш тийшээ гүйсэн боловч

	Эрээд ер олсонгүй.

	 

	Бошго

	Хаад ноёдод боловч

	Хаанаас зүгээр олдох вэ?

